
P-05-748 Bysiau Ysgol i Blant Ysgol - Pwyllgor Deisebau 
 
Ymddiheuriadau am yr oedi cyn ymateb i’r Pwyllgor Deisebau ar y 
mater a godwyd gan Lynne Chick, Bysiau Ysgol ar gyfer Plant Ysgol. 
Rwyf wedi ysgrifennu ar wahân ynghylch hynny. 
 
Mae awdurdodau lleol yng Nghymru yn rhoi’r pwys mwyaf ar 
ddiogelwch plant a phobl ifanc, gan gynnwys y rhai sy’n teithio ar 
gludiant rhwng y cartref a’r ysgol. Mae awdurdodau lleol yn cael eu 
llywodraethu gan Fesur Teithio gan Ddysgwyr (Cymru) 2008 a Mesur 
Diogelwch ar Gludiant i Ddysgwyr (Cymru) 2011 a’r canllawiau 
statudol cysylltiedig a ddarperir gan Lywodraeth Cymru. Mae 
gweithredu’r darnau hyn o ddeddfwriaeth wedi gwella diogelwch ar 
gludiant i’r ysgol, ar fysiau ysgol penodedig ac i blant a phobl ifanc 
sy’n teithio ar lwybrau gwasanaeth cyhoeddus. Mae mesurau 
diogelwch allweddol yn cynnwys y defnydd gorfodol o wregysau 
diogelwch tri phwynt ar lwybrau penodedig, gwell dulliau o asesu risg 
ar gludiant a llwybrau cerdded, a hefyd datblygu codau ymddygiad ar 
gyfer plant a phobl ifanc sy’n defnyddio cludiant o’r cartref i’r ysgol. 
 
Mae awdurdodau lleol wrthi’n gyson yn adolygu trefniadau ar gyfer 
teithio dysgwyr, gan gynnwys diogelwch, ac yn ceisio darparu 
gwasanaeth effeithiol ac effeithlon. Mae’r ddarpariaeth gyfredol ledled 
Cymru yn gymysg o ran sut y darperir teithio dysgwyr, mae hyn yn 
cynnwys cludiant penodedig, y defnydd o lwybrau gwasanaeth 
cyhoeddus, gwasanaeth tacsi ac mewn sawl achos sicrhau bod gan 
blant a phobl ifanc lwybr diogel i gerdded neu seiclo i’r ysgol. Mae’r 
penderfyniad ynglŷn â pha wasanaeth sy’n briodol ar gyfer pob 
dysgwr yn cael ei reoli’n rhannol gan ddeddfwriaeth, o ran y 
pellteroedd statudol ar gyfer hawl i gludiant am ddim i’r ysgol, ac yn 
rhannol gan amgylchiadau lleol. 
 
Mewn rhai achosion mae’n briodol i blant a phobl ifanc deithio ar 
lwybrau gwasanaeth cyhoeddus. Mae’n ddyletswydd ar awdurdodau 
lleol i ddarparu gwasanaethau sydd nid yn unig yn ddiogel a phriodol 
ond sydd hefyd yn darparu gwerth am arian cyhoeddus. O dan rai 
amgylchiadau ni fyddai’n ymarferol darparu gwasanaeth cludiant 

penodedig i’r ysgol os oes llwybr gwasanaeth cyhoeddus eisoes yn 
bodoli. Fodd bynnag, mae gan awdurdodau lleol gyfrifoldeb i sicrhau 
bod y gwasanaeth yn ddiogel a phriodol ar gyfer y plant a’r bobl ifanc 
sy’n defnyddio’r llwybr hwnnw. 
 
Nid oes gan CLlLC ddata ar ddarpariaeth cludiant i’r ysgol ledled 
Cymru, ond os yw’r Pwyllgor am gael unrhyw wybodaeth benodol yna 
mae croeso i chi gysylltu â mi er mwyn i mi gysylltu ag awdurdodau 
lleol i gael y wybodaeth honno os oes modd. 

